
Haereticos in mortis discrimine positos, si catholici esse desiderant, si desit episcopus, a presbyteris cum chrismate et benedictione consignari placuit. 

 

Nullum ministrorum, qui baptizandi recipit officium, sine chrismate usquam debere progredi, quia inter nos placuit semel chrismari.

 

De eo autem qui in baptismate, quacumque necessitate faciente, non chrismatus fuerit, in confirmatione sacerdos commonebitur.

 

Nam inter quoslibet chrismatis ipsius nonnisi una benedictio est, non ut praeiudicans quidquam, sed ut non necessaria habeatur repetita chrismatio.

 

Qui recedunt de corpore, paenitentia accepta, placuit sine reconciliatoria manus impositione eis communicari, quod morientis sufficit consolationi secundum definitiones patrum, qui huiusmodi communionem congruenter uiaticum nominarunt, ut si superuixerint, stent in ordine paenitentum, et ostensis necessariis paenitentiae fructibus, legitimam communionem cum reconciliatoria manus impositione percipiant.

 

Paenitentiam desiderantibus clericis non negandam.

 

Eos qui ad ecclesiam confugerint tradi non oportere, sed loci reuerentia et intercessione defendi.

 

Si quis autem mancipia clericorum pro suis mancipiis ad ecclesiam confugientibus crediderit occupanda, per omnes ecclesias districtissima damnatione feriatur.

 

In ecclesia manumissos, uel per testamentum ecclesiae commendatos si quis in seruitutem uel obsequium uel ad colonariam conditionem imprimere tentauerit, animaduersione ecclesiastica coercebitur.

 

Si quis alibi consistentem clericum ordinandum putauerit, prius definiat ut cum ipso habitet.

 

Sic quoque non sine consultatione eius episcopi cum quo ante habitauit eum qui fortasse non sine causa diu ab alio ordinatus non est, ordinare non praesumat.

 

Si qui autem alienos ciues, aut alibi consistentes ordinauerunt, nec ordinati in ullo accusantur, aut ad se eos reuocent, aut gratiam ipsis eorum impetrent cum quibus habitant.

 

Si quis episcoporum in alienae ciuitatis territorio ecclesiam aedificare disponit, uel pro fundi sui aut ecclesiastici uel pro quacumque suorum opportunitate, permissa licentia aedificandi, quia prohibere hoc uotum nefas est, non praesumat dedicationem, quae illi omnimodis reseruatur in cuius territorio ecclesia adsurgit, reseruata aedificatori episcopo hac gratia ut quos desiderat clericos in re sua uidere, ipsos ordinet is cuius territorium est, uel si ordinati iam sunt, ipsos habere acquiescat, et omnis ecclesiae ipsius gubernatio ad eum in cuius ciuitatis territorio ecclesia surrexit, pertinebit.

 

Quod si etiam saecularium quicumque ecclesiam aedificauerit et alium magis quam eum in cuius territorio aedificat inuitandum putauerit, tam ipse cui contra constitutionem ac disciplinam gratificari uult, quam omnes episcopi qui ad huiusmodi dedicationem inuitantur a conuentu abstinebunt.

 

Si quis excesserit, in reatum deuocabitur; si quis excesserit, ordinem recognoscat.

 

Placuit in reatum uenire episcopum qui admonitus de excommunicatione cuiuscumque sine reconciliatione eius qui excommunicauit ei communicare praesumpserit, ut integra omnia, si reconciliatio intercesserit, de iustitia uel iniquitate excommunicationis proximae synodo reseruentur.

 

Subito obmutescens, prout status eius est, baptizari aut paenitentiam accipere potest, si uoluntatis, aut praeteritae testimonium aliorum uerbis habet, aut praesentis in suo nutu.

 

Amentibus quaecumque pietatis sunt conferenda.

 

Energumeni baptizati, si de purgatione sua curant et se sollicitudini clericorum tradunt, monitis que obtemperant, omnimodis communicent, sacramenti ipsius uirtute uel muniendi ab incursu daemonii quo infestantur, uel purgandi quorum iam ostenditur uita purgatior.

 

Energumenis catechumenis quantum uel necessitas exegerit uel opportunitas permiserit, de baptismate consulendum.

 

Qui palam aliquando arrepti sunt, non solum non assumendi ad ullum ordinem clericatus, sed etsi iam aliqui ordinati sunt, ab imposito officio repellendi.

 

Cum capsa et calix inferendus est, et admixtione eucharistiae consecrandus.

 

Euangelia deinceps placuit catechumenis legi apud omnem prouinciarum nostrarum ecclesiam.

 

Ad baptisterium catechumeni nunquam admittendi.

 

A fidelium benedictione, etiam inter domesticas orationes, in quantum caueri potest, segregandi informandi que sunt, ut se reuocent, et signandos uel benedicendos semotim offerant.

 

In nostris prouinciis placuit de praesumptoribus, ut sicubi contigerit duos episcopos episcopum inuitum facere, auctoribus damnatis, unius eorum ecclesiae ipse qui uim passus est substituatur, si tamen uita respondet, et alter in alterius deiecti loco nihilominus ordinetur.

 

Si uoluntarium duo fecerint, et ipse damnabitur, quo cautius ea quae sunt antiquitus statuta seruentur.

 

Sedit praeterea ut deinceps non ordinentur diacones coniugati nisi qui prius conuersionis proposito professi fuerint castitatem.

 

Si quis autem post acceptam benedictionem leuiticam cum uxore sua incontinens inuenitur ab officio abiciatur.

 

De his autem qui prius ordinati hoc ipsum inciderunt, taurinatis synodi sequendam esse sententiam, qua iubentur non ulterius promoueri.

De idoneis autem et probatioribus uiris, quos clericatui alligari ipsa uitae gratia suggerit, si forte inciderunt duplicata matrimonia, ut non ultra subdiaconatum ecclesiasticas capiant dignitates.

 

Diaconae omnimodis non ordinandae: si quae iam sunt, benedictioni quae populo impenditur capita submittant.

 

Viduitatis seruandae professionem coram episcopo in secretario habitam imposita ab episcopo ueste uiduali indicandam.

 

Raptorem uero talium uel ipsam talis professionis desertricem merito esse damnandam.

 

In utroque sexu desertores professae castitatis praeuaricatores habendi et his omnibus per paenitentiam legitimam consulendum.

 

Haec quae subscripsimus, cum eorum quoque concordia qui consensus dederunt, rata deinceps inter nos ac nostros haberi uolumus et habenda sancimus, non ita praetereuntes eos qui synodo aut per se aut per consensus suos uel ad uicem sui per legatos destinandos adesse detrectant, ut sibi supra nos illi placeant, qui patrum statuta despiciunt, quibus bis in anno, quod nobis pro temporum qualitate difficile est, sanctum est conueniri.

 

Adiicientes quod, similibus deinceps paginis pro salubritate ac remediis ecclesiasticis congregandi, optamus ut nullus conuentus sine alterius conuentus denuntiatione soluatur.

 

Itaque sequenti anno, si domino ac deo nostro iesu christo permittente conceditur, die decimo quinto kalendas nouembres iustiniano in arausico territorio conuentum habebimus.

 

Qui ideo tanto prius per conuentum ipsum denuntiatur, ut tam excusationis libertas quam inuitationis necessitas non sit.

 

De die enim ac loco per nos ipsos commonebimur, singuli nobis cum in exemplaribus ea quae per nos sunt constituta referentes; reliquos qui defuerunt, beatissimi fratris nostri hilarii sollicitudini relinquimus, datis ad ipsos horum exemplaribus commonendos.

 

Post omnia occurrit de imbecillitatibus fragilitatis humanae, ut si quis episcopus per infirmitatem debilitatem ue aliquam aut hebetudinem sensus inciderit, aut officium oris amiserit, ea quae nonnisi per episcopus geruntur, non sub praesentia sua presbyteros agere permittat, sed episcopum euocat cui quod in ecclesia agendum fuerit imponat.

